
Geroa Bai parlamentu-taldeari atxikitako foru parlamentari Patxi Leuza García jaunak idatziz erantzuteko galdera egin du (9-15/PES-00143). Hauxe da galderaren edukia: Teknikariek egindako txostenean jaso al da zenbatekoa izan den azken 12 urteotako hondatzea? Egin al daiteke balorazio bat, jakite aldera Administrazioak zenbat diru aurreztuko lukeen alokairutan, eremu horiek (2.000  m2) Nafarroako Gobernuaren lantoki gisa erabiliz gero? Hona Lehendakaritzako, Funtzio Publikoko, Barneko eta Justiziako kontseilariaren erantzuna: 
Teknikariek egindako txostenean jaso al da zenbatekoa izan den azken 12 urteotako hondatzea? galdera dela-eta honako hau erantzun behar dugu:
Informazio teknikoan Nafarroako Jauregiak eta haren inguruneak osatzen duten arkitektura-multzoaren deskribapen bat egiten da, antzinako Nafarroako Artxibo Nagusia barne dela –hari berariazko erreferentzia egiten zaio parlamentu-galderan–, eta gero eraikin-multzoaren egoerari buruzko xehetasunak ematen dira, zenbait ikuspuntutatik.
Egituraren eta instalazioen egiturazko segurtasunari dagokionez, honako hau dio egindako txostenak: “lehengo begiratuan, eraikinek egiturazko egoera zuzena dute, batez ere forjatuetako argiak eta jada dituzten zama handiak kontuan hartuta. 
Hala eta guztiz, ere Artxiboko lehenengo solairuan, hezetasun-gune ugari daude sabaietan, zeinek agerian uzten baitute urtetan teilatuan izan den narriatzea eta iragazgaiztasun-falta. Teilatua, izan ere, Uralitaz eginik dago (arautik kanpokoa), eta izan diren filtrazio ugariak aldi baterako konpondu badira ere, erabakitako konponbideak behin-behinekoak baizik ez dira izan. Halaber, solairu honetan, modu berezian antzematen dira kanpoko tenperaturaren aldaketak, teilatuak isolamendurik ez duelako. Eraikin honetan soilik zaharberritu dira artxibozainaren bulegoa eta zezenketa-bulegoa; gainerako aretoak ez dira erabiltzen (biltegirako baizik ez), zeren eta ez baitituzte bizigarritasun baldintzak betetzen (berokuntzan, arotzerian, pinturan, zoladuretan, argiterian eta abarretan dauden gabeziak). Eraikinak 2.000 m² inguru dauzka, azpi-erabilita daudenak. 

Jauregiko eraikinari dagokionez, atzeman dugu xilofagoak daudela zurajeko osagaietan, eta horrek egitura-kontuez haratagoko eragina duela; hain zuzen ere, ondare historiko-artistikoan (Tronuaren Aretoko sabaiak) izan ditzakeen ondorioak konponezinak izan daitezke. Teila arabiarrarekin egindako teilatua eta teilatu-hegaletan berunez egindako erremateek mantentzerik ez dute izan (bizi-linea falta da), eta haien narriatzea berarekin ekartzen ari da teilatu-hegalak eta moldurak suntsitzea; berriki, gainera, euri eta izotz ugari izan diren negu gogorraren ondorioz, erorketak gertatu dira, zeinak suhiltzaileek gerarazi baitituzte zati ez-egonkorrak erretiratzearen bidetik (200 Kg inguru). Gai berezia dira jauregiko balkoietako metalezko barandak (eraikina bezain zaharrak), zeinek narriatze orokor agerikoa baitute, herdoilaren eraginez eta batez ere haiek deformatu eta eskudela altxarazi duten zabalkuntza anomaloen ondorioz. Metalezko jantez osatuta daude, eta eraikuntzan behar ziren lasaierak eta zabalkuntza-junturak kontuan hartu ez zirenez eta erorketak gertatzeko arriskua dagoenez, behin-behinekoz ainguratu dira eusteko beso batzuk erabiliz.  Kanpoko arotzeria egoera tamalgarrian dago, eta ate-leiho asko suntsituta daude, zuloekin, arrakalekin eta beira soilekin; eta energiaren gainkostu handi bat eskatzen dute erosotasuneko gutxieneko mailei eusteko. Beste lan-esparru garrantzitsu bat iturriaren eta lorategiaren konponketari doakiona; izan ere, ontzian dauden filtrazioak –gaur egun eutsi egin zaie– egonkor bilakatu dira. Instalazio elektrikoak, zirkuitu batzuetan, 60 urte dauzka, eta gaurkotze-berrikuste bat eskatzen du. Argitasun-sistemak, berriz, arauz kanpokoak dira eta errendimendu zaharkituak dauzkate. Gauza bera baiezta liteke haize egokituari buruz. Izan ere, halakorik ez dago eraikin osoan, eta urteetan zehar eremuka jarri da. Horren ondorioz, irtenbide ugari bilatu dira, zeinak oztopo bat baitira kontsumoak era erabilera optimizatu eta arrazionalizatzeko. Eraikinaren barruan, akabera asko (zoladurak, pinturak, estaldurak...) arauz kanpo daude eta osasungaitz gertatzen dira (moketak), eta berritu beharko lirateke (...)”
“...Azken urteetako esku-hartzeak, 160 urtetik gora duen eraikin batean nahitaez egin beharreko berezko mantentze-lanen ondoriozkoak, eta erabilera zein banaketetan behin eta berriz egin diren aldaketak, aldez aurretik plangintzarik ez egitetik heldutako jarrera erreaktibo eta epe motzekoei dagozkie. Hartara, mantentzerako plan zuzentzailerik ez edukitzeak eta eraikineko erabileren plangintza funtzionalak eragin dute urte hauetan berrehundik gorako esku-hartze izatea, eta kasu askotan horiek esku-hartze partzial, behin-behineko eta epe luzeko helbururik gabekoak izatea... 
...Eraikinaren egoera kritikoa izaten hasi da lehentasunetako batzuetan, eta bere segurtasuneko “muga malgura” iristen ari da. Urteak jardun gabe pasa ahala balizko istripu bat gertatzeko arriskuak esponentzialki handitu dira, bai eta erakinaren baitan dauden ondasun historiko-artistikoetako batzuen balizko suntsitzea ere.  2007an hasitako krisialdi ekonomikoa ahaztu behar ez dugun arren, zeren eta larrialdiko mantentze-lanen gutxienekoetara iritsi baita aurrekontua arras murriztearen poderioz, gogoratu beharra dago eraikinak 160 urte baino gehiago dituela eta, horrenbestez, arazoa ez dela berriki sortutakoa, baizik eta gaur arte arrastaka ekarritakoa.
Egin al daiteke balorazio bat, jakite aldera Administrazioak zenbat diru aurreztuko lukeen alokairutan, eremu horiek (2.000  m2) Nafarroako Gobernuaren lantoki gisa erabiliz gero? galdera dela-eta honako hau da erantzuna:
Antzinako Nafarroako Artxibo Nagusian erabilgarri dauden espazioak erabiliz alokairuetan aurreztu litekeenaren balorazio ekonomikoari dagokionez, lehenengo ezarri egin beharko da zein den eraikinaren egiazko okupazio-gaitasuna. 
Nafarroako Jauregiaren eraikin-multzoak 12.381,43 m²-ko azalera eraikia du guztira; horietatik 1.951,34 m² artxiboaren antzinako eraikinari dagozkio. Eraikin horren azalera eraikia honela banatzen da: 637,31 m² sotoan, 665,45 m² beheko solairuan eta 648,58 m² lehenengo solairuan. Hala eta guztiz ere, guztizko azalera erabilgarria 1.340,58 m²-koa da, atondoa eta eskailera-zuloa kenduta, honela banatuak: 395,76 m² sotoan, 458,61 m² beheko solairuan eta 486,21 m² lehenengo solairuan.
Eremu horiek erabiltzeko gaitasuna aztertzeko, bi planteamendu egin daitezke:
1. Dagoen azalera eraikiaren arabera eta Ondare Zerbitzuak Nafarroako Gobernuaren higiezinen plana idazteko ezarritako okupazio-ratioak aplikatuta, 62 unitatekoa da lanpostuak hartzeko daukan gaitasuna.
2. Eraikinaren gaitasuna kuantifikatzeko beste bide bat da daukan egituratze arkitektoniko bereziari erreparatuta izan ditzakeen erabilerak kontuan hartzea. 
Alokairu-kostuetan lor daitekeen aurrezkiaren balorazio ekonomikoa egiteko, informazio gehigarria behar da, errentan hartuta dauden departamentuetako zerbitzuen programa funtzionalei eta errenta horien kostuari erreparatuta. Informazio hori, ordea, osatzeko dago gaur den egunean.
Hori guztia jakinarazten dizut Nafarroako Parlamentuko Erregelamenduaren 194. artikulua betetzeko.
Iruñean, 2015eko abenduaren 23an

